
Incumbensa da la fracziun da la PPS concernent in moratori per tempo 30 sin  

vias chantunalas orientadas al traffic entaifer il vitg 

(emprim sutsegnader Metzger) 

 
Ils 6 da mars 2024 ha il Cussegl dals chantuns approvà la moziun dal cusseglier naziunal Peter Schilliger «Hierarchie des 

Strassennetzes innerorts und ausserorts sichern». Il Cussegl naziunal aveva acceptà la medema moziun gia ils 18 da settember 
2023. Quella vul reglar e fixar las differentas funcziuns da la rait da vias en la Lescha davart il traffic sin via, numnadamain ch'i 

valia da princip tempo 50 sin vias orientadas al traffic entaifer il vitg, entant ch'i dastga vegnir ordinà tempo 30 sin vias 
orientadas als abitadis. La voluntad politica ed er la decisiun correspundenta dal Parlament federal – e dal rest er dal Cussegl 

federal – è clera: Igl exista in basegn d'agir areguard la tendenza creschenta d'introducir e pia da generalisar successivamain 
zonas da tempo 30 sin vias orientadas al traffic entaifer il vitg. 

Fin a l'entrada en vigur da la Lescha federala davart il traffic sin via, che sto vegnir revedida, na duain ussa però vegnir 
introducidas naginas novas zonas da tempo 30 sin vias orientadas al traffic, che cuntrafaschessan forsa al senn da la revisiun da 

la Lescha davart il traffic sin via. Tut tschai fiss sguazzà daners. En las vals cun grondas axas da traffic e da transit èn las vias 
orientadas al traffic ina part effizienta da la rait da vias e centralas per l'economia ed il turissem. Cun il medem cuntegn ha il 

Cussegl grond dal chantun Berna acceptà il november 2024 ina incumbensa ord sias retschas e cun il consentiment da la Regenza 
bernaisa. Il chantun Berna cun ses territoris da centrum e sias vals ha ina situaziun sumeglianta sco noss chantun. 

 
Las commembras ed ils commembers da la fracziun da la PPS incumbenseschan perquai la Regenza d'ordinar in moratori per 

zonas da tempo 30 sin vias orientadas al traffic entaifer il vitg, quai fin a l'entrada en vigur da la revisiun da la Lescha federala 
davart il traffic sin via, ch'è vegnida iniziada dal Parlament federal. Quest moratori cumpiglia ils suandants puncts: 

1. La planisaziun da novas zonas da tempo 30 sin vias orientadas al traffic entaifer il vitg vegn sistida, fin che la revisiun da la 
Lescha davart il traffic sin via entra en vigur. 

2. La Regenza, il departament e l'uffizi na prendan nagins conclus da finanziaziun per novas zonas da tempo 30 sin vias 
chantunalas orientadas al traffic entaifer il vitg, fin che la revisiun da la Lescha davart il traffic sin via entra en vigur. 

3. La realisaziun e las mesiras da construcziun per installar novas zonas da tempo 30 sin vias orientadas al traffic entaifer il  
vitg vegnan sistidas, fin che la nova Lescha davart il traffic sin via entra en vigur, uschenavant che quai è organisatoricamain 

e finanzialmain raschunaivel tar projects ch'èn gia avanzads fitg. 

